
ᓄᕗᔭᒐᓛᑦᑎᓇᒍ, ᐅᓪᓗᕆᐊᑦ ᓄᐃᑕᑦᓯᐊᑎᓪᓗᒋᑦ ᐅᓐᓄᐊᑯᑦ 
ᑭᓇᓘᓐᓃᑦ ᓄᐃᑕᑎᓐᓇᒍ, ᑎᕆᒐᓐᓂᐊᖅ ᕿᓚᒻᒥᑦ ᑲᑕᑦᑐᕕᓂᖅ 
ᑐᑦᓱᓂ ᓯᑕᒪᓄᑦ ᓂᐅᒻᒥᓄᑦ ᐊᕿᑦᑐᒧᑦ, ᑎᖓᐅᔭᕐᑕᓕᒻᒧᑦ 
ᓄᓇᒧᑦ.

ᑎᕆᒐᓐᓂᐊᖅ ᐃᓇᖁᓇᕐᑐᐊᐱᒃ, ᑕᐅᑐᑦᓯᐊᓱᓂ, ᐃᔨᒋᒃ 
ᕿᕐᓂᑕᐅᑦᓱᑎᒃ ᖁᒻᒧᐊᖓᔫᒃ ᒥᕐᖁᖏᓪᓗ ᐃᑦᔪᔫᑦᓱᑎᒃ, 
ᑲᔪᕐᕐᑐᐊᐱᐅᑦᓱᑎᒃ ᐱᐅᔪᒻᒪᕆᐊᓗᐃᑦ.



ᑎᕆᒐᓐᓂᐊᖅ ᒥᕐᖁᖏᓐᓂᒃ ᐃᑕᒐᒻᒥᑕ ᐊᓗᐱᕐᓱᒋᑦ ᑎᒃᑯᖓᒍᓐᓀᑫᑦᓱᓂ 
ᐱᓱᓯᔪᖅ, ᕿᒥᕐᕈᓯᑦᓱᓂ ᓄᑖᒥᒃ ᓄᓇᑖᒥᓂᒃ.  	

ᐱᓱᓕᕋᒥ ᐃᒡᒋᐊᔮᑉ ᖃᕐᖃᖏᑎᒍᑦ, ᐅᖓᓯᑦᑐᒦᑉᐸᓓᔪᒥᒃ ᓂᐱᒥᒃ 
ᑐᓴᕆᐅᕐᑕᒥᓂᒃ ᑐᓴᕐᑐᖅ, ᑐᓵᖃᑦᑕᑕᒥᑕ ᐱᓱᑦᓱᓂ ᖁᐸᓄᐊᕐᐸᐅᑉ 
ᓂᐱᖓᑕ ᐊᓯᐊᓂᒃ. ᖃᐅᔨᒍᒪᓕᕐᓱᓂ ᐊᒻᒪᓗ ᐃᑉᐱᒍᓱᑦᓯᐊᕋᓱᐊᕐᓱᓂ, 
ᓂᐱᒧᑦ ᑐᓵᔭᒥᓄᑦ ᑐᕌᓕᕐᑐᖅ.



ᑕᑯᓚᐅᕐᓇᒍ ᓱᓇᐅᓂᖓ ᓂᐱᓪᓗ ᓇᑭᑦ ᐱᒻᒪᖔᑦ ᖃᐅᔨᒪᒐᓂ, ᓀᔪᖅ 
ᐊᓄᕆᐅᑉ ᐊᒡᒍᐊᓂᑦ ᓀᓚᐅᕐᓯᒪᑦᔭᖏᑦᑕᒥᓂᒃ. ᑕᑕᒥᑦᓯᐊᓱᓂᓗ ᑕᑯᒋᐅᕋᒥ.

ᖁᐊᔭᐅᑎᓂᒃ ᒪᑐᒪᔫᑉ ᐅᔭᕋᐅᑉ ᑐᓄᐊᓂ ᑎᕐᓕᑎᑦᓯᓱᓂ ᑕᑯᔪᖅ, 
ᐃᓚᒌᓂᒃ, ᐃᓘᓐᓇᑎᒃ ᓂᑯᕐᕋᔪᓂᒃ, ᓯᓂᑦᑕᕕᒋᓂᐊᕐᑕᒥᓂᒃ 
ᐊᑐᐃᓐᓇᕈᕐᑎᑐᓂᒃ. ᐃᓄᐃᑦ - ᐊᕐᓇᖅ ᐊᖑᑎᖓᓗ ᐊᒻᒪᓗ ᒪᕐᕉᒃ 
ᐃᕐᓂᒋᒃ.



ᐊᕐᓇᖅ ᓄᑲᕐᓯᒥᒃ ᕿᑐᕐᖓᒥᓂᒃ ᐊᒪᐅᑎᒧᑦ ᐊᒫᕐᑐᖅ. 
ᑎᕆᒐᓐᓂᐊᖅ ᐃᓇᖁᓇᕐᑐᒪᕆᒻᒥᒃ ᐊᑐᕐᑕᖓᓂᒃ ᑕᑯᒋᐅᕐᑐᖅ. 
ᑐᑦᑐᔭ ᐊᒪᐅᑎᖓ ᖃᑯᕐᓕᖓᔪᖅ ᓯᓈᓪᓕᓯᒪᑦᓱᓂ ᓇᑦᓯᔭᒥᒃ ᐊᒻᒪᓗ 
ᐱᖁᑎᐊᐱᑦᑕᖃᕐᓱᓂ ᓴᕝᕕᖓ. ᓇᓴᖓ ᐃᓇᖁᓇᕐᑐᒪᕆᒻᒥᒃ 
ᕿᕐᓂᑕᒥᒃ ᓄᐃᓚᓕᒃ. ᑎᕆᒐᓐᓂᐊᖅ ᑕᑯᓐᓇᕈᓐᓀᕈᓐᓇᖏᕐᑐᖅ. ᐱᔭᕇᒋᐊᕕᒃᑲᑌ, 

ᓄᑕᕌᐲᒃ. ᑐᐱᕗᑦ 
ᐊᑐᐃᓐᓇᐅᒋᐊᕕᑦᑐᖅ. 
ᐅᓐᓄᐊᖅ 
ᓯᓂᑦᓯᐊᓚᖓᓕᕐᖁᒍᑦ.



ᑎᕆᒐᓐᓂᐊᖅ ᑕᑯᓐᓇᐅᔮᓕᕐᑐᖅ ᐃᓚᒌᑦ 
ᓯᓂᑦᑕᕕᒋᓂᐊᕐᑕᒥᓂᒃ ᓇᑉᐯᒐᓱᐊᕐᑎᓗᒋᑦ ᑐᐱᕐᒥᒃ.

ᐊᖑᑎᖓ ᑕᑭᔪᒥᒃ ᑎᐱᔪᕕᓂᕐᒥᒃ ᕿᔪᑯᑖᒥᒃ ᑎᒍᒥᐊᕐᑐᖅ ᐊᕐᓇᖓ 
ᐊᒥᓱᓂᒃ ᑲᑎᕐᓱᓯᒪᔪᓂᒃ ᓇᑦᓯᔭᓂᒃ ᐃᓕᐅᕐᙯᑎᓪᓗᒍ ᖃᓇᐅᑉ 
ᓴᓂᕋᖏᓐᓅᖃᕐᓱᒋᑦ. ᐃᕐᓂᖓ ᐊᖏᔪᕐᓚᓂᒃ ᐅᔭᕋᕐᓂᒃ ᑲᑎᕐᓱᓯᒪᔭᒥᓂᒃ 
ᑐᐱᕐᒥᒃ ᐱᕉᕐᑐᐃᔪᖅ.

ᐊᓈᓈᒃ, ᑐᐱᕗᑦ 
ᓇᑉᐸᕆᐊᕕᑉᐳᖅ.

ᓇᑯᕐᒦᒃ ᐃᑲᔪᑦᓯᐊᕋᕕᑦ. 
ᓱᒐᔭᕐᑐᒍᓪᓕᑭᐊᖅ 
ᐃᕝᕕᖃᖕᖏᐸᑦ?



ᑎᕆᒐᓐᓂᐊᖅ ᐊᒪᐅᑎᖓᓂᒃ ᑕᑯᓐᓇᕈᓐᓀᕈᓐᓇᖏᕐᑐᖅ ᐱᐅᑦᓴᓱᓂ. ᐊᓯᐊᓄᑦ 
ᕿᕕᐊᑦᓴᕋᑕᕋᒥ ᑐᕈᓯᐅᑉ ᐃᔨᒋᓐᓂᒃ ᐃᔨᒋᒃ ᑕᑯᔫᒃ, ᑎᕆᒐᓐᓂᐊᖅ ᑕᑕᒥᑦᑐᖅ. 
ᓂᑯᕐᕋᑫᓐᓇᑐᖅ ᓂᒪᕋᓂ ᓂᐯᑐᕐᓱᓂ, ᑎᕆᒐᓐᓂᐊᒥᒃ ᑕᑯᓐᓇᑕᐅᔪᕆᖕᖏᑐᒥᒃ ᑕᑯᓐᓇᓱᓂ.

ᑎᕆᒐᓐᓂᐊᖅ ᐸᖓᓕᑦᓯᔪᖅ. ᐃᓚᒌᓂᒃ ᒪᓕᓕᕐᒥᒍᓂ, ᐃᑉᐱᒍᓱᑦᓯᐊᓛᕆᐊᒥᒃ ᐃᓱᒪᓕᕐᑐᖅ 
ᑕᑯᔭᐅᑦᑌᓕᓗᓂ.



ᓯᓚ ᐊᓯᑦᔨᐸᓕᕐᑐᖅ ᐅᑭᐅᖕᖑᐸᑦᓱᓂ ᐊᐅᔭᖕᖑᐸᑦᓱᓂᓗ ᐅᐱᕐᖓᐸᑦᓱᓂᓗ ᐅᑭᐊᕐᐸᓱᓂᓗ, ᐊᒻᒪᓗ 
ᑎᕆᒐᓐᓂᐊᖅ ᐃᓚᒌᓂᒃ ᑌᒪᖕᖓᑦ ᒪᓕᑦᑐᖅ ᓄᑦᑎᑎᕐᐸᑎᓪᓗᒋᑦ. ᑐᕈᓯᐅᑉ ᐃᓚᖓᓐᓂ ᑕᑯᕙᑦᑕᖓ, 
ᑭᓯᐊᓂ ᑎᕆᒐᓐᓂᐊᖅ ᖃᓂᓪᓕᑌᓕᕙᑦᑐᖅ. ᐃᓱᒪᑕᐅᒐᒥ, ᐃᓄᐃᑦ ᐱᐅᓯᖏᓐᓂᒃ ᐃᓕᑦᓯᕙᓪᓕᐊᔪᕕᓂᖅ 
ᑕᑯᓐᓇᓕᓂᐅᑦᓱᓂ. 

ᐃᕐᓃᒃ, ᐃᖃᓗᒃ ᙯᓚᐅᕈᒃ 
ᐃᕐᕋᕖᓯᒐᒃᑯ ᓇᑲᕐᑎᓗᒍᓗ 
ᐆᔪᓕᐊᕆᓂᐊᕋᒃᑯ ᐃᒪᕐᒧᑦ?

ᓂᕇ!! 
ᓂᕆᓐᓇᓯᕗᖅ!

ᐋᐊ. ᓄᑳᐲᒃ, 
ᓂᕆᑲᐱᓚᖓᓕᕐᖁᒍᑦ!



ᐅᓪᓗᖅ ᑎᑭᓚᐅᔪᕗᖅ, ᐃᕐᓂᖓᑕ ᐃᓚᒥᓂᒃ ᕿᒣᕕᑦᓴᖓ 
ᓇᓪᓕᐅᑎᑎᓪᓗᒍ ᐆᒪᔪᕐᓯᐅᖃᑦᑕᓕᕐᓗᓂ ᐃᒻᒥᓂᕿᓗᓂ. 
ᐊᖑᑎᖕᖑᑐᖅ ᐅᕕᒃᑲᖑᕐᓱᓂ.

ᐊᓐᓄᕌᓕᐅᕐᓯᒪᒐᒃᑭᑦ 
ᕿᐅᖃᑦᑕᓂᐊᕐᖂᖏᒃᑲᓗᐊᕐᑐᑎᑦ. 
ᖃᐅᔨᒪᕗᖓ ᓱᒋᐊᖃᒻᒪᖔᕐᐱᑦ 
ᖃᐅᔨᒪᒐᕕᑦ, ᐃᓕᓐᓂᒃ 
ᐱᖏᒐᑦᑌᓕᖃᑦᑕᓚᖓᕗᖓ.

ᑌᒫᒃ ᐅᖄᓇᒃ, ᐱᖏᒐᓐᓇᒧᑦ ᓇᒧᖕᖓᖕᑎᑕᐅᓂᐅᔭᑦᔭᖏᓪᓚᑎᑦ. 
ᖃᐅᔨᒪᔭᕋᐅᓇ ᐱᒋᐅᕐᓂᐅᓕᕐᑐᖅ.



ᓱᒧᓪᓕᑭᐊᖅ ᖁᓪᓕᖅ, ᐃᑯᒪᔪᖅ ᑐᐱᕐᓗ ᓂᕈᒥᑦᑑᓱᓂ 
ᓴᓗᒪᓕᕐᓱᓂᓗ? ᐅᓇ ᓄᑖᑦᓯᐊᖅ ᐃᖃᓗᒃ ᓇᑭᑦ ᐱᔪᖅ? ᑭᓀᓐᓈ 
ᑏᑐᓚᖓᔭᕐᓃᕙᖓ ᑏᓕᐅᕐᑐᕕᓂᖅ. ᑕᒫᓂ ᐃᓄᑑᕗᖓ.

ᑎᕆᒐᓐᓂᐊᖅ ᑕᑯᓐᓇᐅᔮᓕᕐᑐᖅ ᓱᒻᒪᖔᑦ ᖃᐅᔨᒍᒪᑦᓱᓂ 
ᐃᕐᓂᖓ ᐃᑯᐊᓚᑦᓯᓯᒻᒪᑦ ᑕᓯᕐᒥᑦ ᐃᒥᕐᑕᓱᓂ ᐃᒪᕐᒥᒃ 
ᑎᕐᑎᑎᑦᓯᓚᖓᑦᓱᓂ ᑏᓕᐅᕈᑎᐊᐱᒥᓂ ᒥᑭᔪᒥ. 

ᑕᙯᕐᓯᓯᕗᖓ 
ᑏᑐᕋᓱᐊᕐᓗᖓ 
ᐆᓇᕐᑐᓯᐊᒥᒃ.



ᐃᕐᓂᖓ ᑐᐱᕐᒥᓂᒃ ᓇᑉᐯᔪᖅ ᓯᓚᕐᕿᑐᒥ. ᐊᑯᓂ 
ᐅᓪᓗᓯᐅᕐᓱᓂ ᐊᐅᔭᒥ ᐅᓐᓄᒪᑦ ᐄᒃᑮᓇᕐᓯᒪᑦ 
ᑐᑦᑐᓯᐅᕐᑐᕕᓂᐅᑦᓱᓂ, ᐃᓄᑐᐊᖅ ᐊᖑᑎᒃ ᐅᕕᒃᑲᖅ 
ᑐᐱᕐᒥᓄᑦ ᐅᑎᕐᑐᖅ.

ᐃᕐᓂᖅ ᓂᕆᑦᓯᐊᓕᕐᑐᖅ ᑏᑐᕐᓱᓂᓗ ᑭᓇᐅᑭᐊᖅ 
ᑏᓕᐊᕕᓂᖓᓂᒃ. ᐊᕿᐊᑦᑐᑲᒥ, ᓯᓂᓯᔪᖅ.

ᓯᓐᓇᑑᒪᕗᖔ?ᓱᒧᓪᓕᑭᐊᖅ ᖁᓪᓕᖅ, ᐃᑯᒪᔪᖅ 
ᑐᐱᕐᓗ ᓂᕈᒥᑦᑑᓱᓂ ᓴᓗᒪᓕᕐᓱᓂᓗ? 
ᐅᓇ ᓄᑖᑦᓯᐊᖅ ᐃᖃᓗᒃ ᓇᑭᑦ 
ᐱᔪᖅ? ᑭᓀᓐᓈ ᑏᑐᓚᖓᔭᕐᓃᕙᖓ 
ᑏᓕᐅᕐᑐᕕᓂᖅ. ᑕᒫᓂ ᐃᓄᑑᕗᖓ.



ᖃᐅᒻᒪᑦ, ᐊᖑᑎᒃ ᐅᕕᒃᑲᖅ ᑐᐸᒐᒥ ᓱᓂᐊᕐᒪᖔᕐᒥ ᐃᓱᒪᑦᓴᓯᐅᕐᑐᖅ. 
ᓄᓇᓕᐊᖕᖑᐊᓴᓚᖓᒋᐊᒥᒃ ᐃᓱᒪᓕᕐᑐᖅ ᐅᔭᕋᓱᑦᔫᑉ ᐅᖓᑖᓂ ᐃᔨᕐᓯᒪᓗᓂ 
ᓱᔪᖃᓕᕐᒪᖔᑦ ᑕᑯᓐᓇᕋᓱᐊᕐᓗᓂ ᓯᓂᑦᑕᕕᒻᒥᓂ.

ᐊᑯᓂᒋᐊᒍᓕᕐᑎᓗᒍ, ᑎᕆᒐᓐᓂᐊᒥᒃ ᑐᐱᕐᒥᓄᑦ 
ᐃᑎᕐᑐᒥᒃ ᑕᑯᓐᓈᓕᕐᑐᖅ, ᑐᐱᕐᒥᓄᓪᓗ ᐁᓕᕐᓱᓂ 
ᓂᐯᑦᑑᒐᓱᐊᕐᓱᓂ.



ᐊᕐᓇᒥᒃ ᓂᑯᕐᕋᔪᒥᒃ ᑕᑯᔪᖅ 
ᑕᑯᓐᓇᑐᒥᒃ, ᐃᓂᐊᒃᑯᕕᒻᒥ 
ᑎᕆᒐᓐᓂᐊᑉ ᐊᒥᖓ 
ᓂᕕᖓᔪᖅ. ᐊᖑᑎᒃ ᐅᕕᒃᑲᖅ 
ᐃᓱᒪᓕᕐᑐᖅ ᐃᔨᒋᓐᓂᒃ 
ᐃᓕᑕᕐᓯᒪᔪᕆᑦᓱᓂ, ᑭᓯᐊᓂ 
ᓇᓂ ᑕᑯᓯᒪᒻᒪᖔᕐᒥᐅᒃ 
ᐃᕐᙯᖃᔦᕐᑐᖅ.

ᒪᙯᑦᑎᓗᖓ ᐅᕙᓐᓂᒃ 
ᐱᓇᓱᐊᕈᑦᔨᖃᑦᑕᕿᑦ?

ᐋᐊ, ᐊᕐᓇᕆᕙᒻᒪ, ᐊᒻᒪᓗ 
ᑌᒣᑦᑐᓂᒃ ᐃᓕᓐᓂᒃ 
ᐱᒍᑦᔨᓗᖓ ᐱᓇᓱᒐᖃᕐᓱᖓ. 
ᓱᓈ, ᓈᒻᒪᖏᓪᓛ ᑌᒫᒃ?

ᐆᒪᔪᕐᓯᐅᑎ ᑭᐅᒍᑎᖓᓂᒃ 
ᓈᒻᒪᓴᓕᕐᑐᖅ ᐊᒻᒪᓗ ᐊᕐᓇᑖᕆᓯᓗᒍ 
ᑐᑭᑖᕐᓱᓂ. ᑭᓯᐊᓂ, ᑎᕆᒐᓐᓂᐊᖅ 
ᑕᑯᓐᓈᑫᓐᓇᑕᖓ ᓇᒧᖕᖓᒪᖔᑦ 
ᓇᓗᓕᕐᑐᖅ.



ᒪᙯᑦᑎ ᐊᒻᒪᓗ ᑎᕆᒐᓐᓂᐊᖅ ᐊᕐᓇᖅ ᑲᑎᒪᓕᕐᑐᕕᓃᒃ, ᒪᙯᑦᑎ 
ᐆᒪᔪᕐᑕᒥᓂᒃ ᐊᓇᕐᕋᐅᔨᕙᑦᑎᓗᒍ ᐊᒻᒪᓗ ᐊᕐᓇᖅ ᑎᕆᒐᓐᓂᐊᖅ 
ᐅᐱᒍᓱᖃᑦᑕᓕᕐᑐᕕᓂᖅ ᓇᑦᓯᑕᖏᓐᓂᒃ, ᐃᖃᓗᑦᑕᖏᓐᓂᒃ 
ᐊᒻᒪᓗ ᑐᑦᑐᑕᖏᓐᓂᒃ. ᐊᓕᐊᑦᓱᓂ ᑐᑦᑑᑉ ᐊᒥᖏᓐᓂᒃ 
ᐊᒻᒥᕆᖃᑦᑕᓕᕐᑐᕕᓂᖅ ᐊᒻᒪᓗ ᓇᑦᓯᔭᓂᒃ ᐊᓐᓄᕌᓕᐊᕆᑦᓱᒋᑦ. 
ᓂᕿᑐᐃᓐᓇᓂᒃ ᓂᕐᓯᐅᖃᑦᑕᓕᕐᑐᕕᓂᖅ ᐃᓕᖃᑦᑕᓱᒋᓪᓗ ᐅᔭᕃᑦ 
ᐊᑖᓄᑦ ᕿᖕᖏᓕᐅᕐᓱᓂ.

ᑌᑦᓱᒪᓂ, ᐃᓄᐃᑦ ᕿᖕᖏᖏᓐᓂᒃ 
ᐃᑖᕐᐸᓚᐅᕐᑐᖓ ᓂᕆᔭᑦᓭᓘᕐᓱᖓ. 
ᐃᓄᓐᓂᒃ ᑎᓪᓕᒉᓐᓂᒋᐊᒥᒃ 
ᐊᓕᐊᒐᓛᑦᓯᒪᖕᖏᑐᖓ. ᑕᒐ 
ᐃᓅᓕᕐᖁᖓ, ᐆᒪᔪᕐᓯᐅᑎᖃᕐᓱᖓ.



ᐆᒪᔪᕐᓯᐅᑎ ᐊᒻᒪᓗ ᑎᕆᒐᓐᓂᐊᖅ ᐊᕐᓇᖅ ᑲᑎᒪᑐᐃᓐᓇᓕᕐᑐᕕᓃᒃ ᐊᑯᓂᐅᖕᖏᑐᖅ 
ᑎᐸᖓᓂᒃ ᓀᕙᒃᑲᒥ ᑎᐸᒋᓗᒍ ᐊᕐᓇᐅᑉ ᑭᓯᐊᓂᐅᒻᒪᑦ. ᓀᒪᖃᑦᑕᑐᕕᓂᖅ ᓱᕕᒃᑳᓂᕐᒥᒃ.

ᑭᓯᐊᓂ ᐃᕐᓂᖅ ᖃᐅᔨᒐᓱᐊᓪᓚᕆᓕᕐᑐᕕᓂᖅ, ᑌᒪ ᐊᕐᓇᖅ ᑐᖕᖓᓱᖕᖏᓂᕐᒥᒃ 
ᐃᑉᐱᒍᓱᓐᓂᐊᓕᕐᒪᑕ.

ᓇᑭᓪᓖᓈ ᓱᕕᒃᑳᓂᐊᓘᑦᓴᑐᐃᓐᓇᖃᑦᑕᓕᕐᖃ?

ᖃᐅᔨᒪᖕᖏᑐᖓ. ᐅᕙᓐᓂᐅᔭᖏᒻᒪᑦ.
ᑎᐸᓐᓃᕙᖓ ᓇᕐᕈᑯᕕᑦ, ᐊᐅᓪᓚᕈᓐᓇᐳᖓ.



ᐅᓪᓗᐃᑦ ᐊᒥᓱᑦ ᓈᑎᓪᓗᒋᑦ, ᐃᕐᓂᖅ ᓱᓕ ᓀᕙᓪᓛᔪᖅ. ᑎᕆᒐᓐᓂᐊᖅ ᐊᕐᓇᖅ ᓂᖕᖓᑐᖅ ᖃᓄᕐᓘᓃᑦ ᓂᑦᔮᕈᓐᓀᓱᓂ.

ᖃᐅᔨᒪᖕᖏᑐᖓ. 
ᐃᑉᐱᒋᐊᓗᑦᓴᑐᐃᓐᓇᕈᓐᓀᕈᒃ?

ᓇᑭᐊᓗᒋᓐᓈ ᓱᕕᒃᑳᓂᐊᓗᑐᐃᓐᓇᖅ? ᐊᑯᓂ 
ᑎᕆᒐᓐᓂᐊᕈᓐᓀᑎᓪᓗᖓ, ᑭᓯᐊᓂ ᓀᒪᔮᓗᑐᐃᓐᓇᕋ!

ᐊᓂᑫᓐᓇᓯᕗᖓ. ᓀᒪᖕᖑᐃᓯᓗᖓ.

ᑎᕆᒐᓐᓂᐊᖅ ᐊᕐᓇᖅ ᓂᖕᖓᑐᖅ ᖃᓄᕐᓘᓃᑦ 
ᓂᑦᔮᕈᓐᓀᓱᓂ.



ᐅᓪᓗᐃᑦ ᐊᒥᓲᖕᖏᑐᑦ ᓈᑎᓪᓗᒋᑦ ᐊᖑᑎᒃ ᒪᙯᓯᔪᕕᓂᖅ ᐅᓪᓗᓂ ᐊᒥᓱᓂ 
ᒪᙯᓚᖓᑦᓱᓂ. ᐊᐅᓪᓚᓯᒪᑎᓪᓗᒍ, ᑎᕆᒐᓐᓂᐊᖅ ᐊᕐᓇᖅ ᑐᑭᑖᓕᕐᑐᕕᓂᖅ 
ᑖᕙᓃᒍᓐᓀᓚᖓᒋᐊᒥᒃ ᓱᓇᐅᓂᕐᒥᓄᑦ ᐃᕐᖃᑐᕐᑕᐅᖃᑦᑕᓗᓂ, ᐊᐅᒡᒉᓯᒪᕐᖃᔭᕐᓂᖏᓐᓇᒥ 
ᑎᐸᒥᓂᒃ ᑎᕆᒐᓐᓂᐊᖕᖑᑎᑕᐅᓯᒪᒐᒥ. ᐊᒥᕐᒥᓂᒃ ᑎᕆᒐᓐᓂᐊᑉ ᐊᒥᔭᖓᓂᒃ ᐊᑎᔪᖅ.

ᑌᒪ ᐱᓱᓯᑐᐃᓐᓇᓕᕐᑐᕕᓂᖅ ᓱᓕᔪᓂᒃ ᐅᖃᐅᑏᓚᐅᕋᓂ. ᐃᓂᕐᑑᒪᓐᓂᕋᒥ 
ᐊᖑᑎᒥᒃ ᑕᑯᑎᑦᓯᒋᐊᒥᒃ ᓱᓇᓪᓚᕆᐅᒻᒪᖔᕐᒥ.

ᓱᕕᒃᑳᓂᕐᒥᒃ ᑎᐸᓐᓃᕙᖓ 
ᒪᒣᑦᓴᕈᓂ, ᐅᕙᓐᓂᓗᑐᖅ 
ᐊᓕᐊᒋᔭᖃᓚᖓᖕᖏᑐᖅ.



ᑭᓯᐊᓂ ᑎᕆᒐᓐᓂᐊᑉ ᑐᑭᑖᕕᓂᖓ ᓴᖑᑎᑦᓴᐅᔭᒍᓐᓀᑐᕕᓂᖅ 
ᓱᓇᒥᓪᓘᓃᑦ ᓈᓚᕐᖃᔦᕐᓱᓂ. ᑕᑯᓐᓇᑲᓪᓚᑕᐅᒐᒥ, ᑌᑦᓱᒪᓂ ᑐᑭᓯᓕᕐᑐᕕᖅ.

ᑲᔪᓯᑐᐃᓐᓇᑐᕕᓂᖅ, ᐊᒻᒪᓗ ᐅᑎᑦᓵᕋᓂ.

ᑎᕆᒐᓐᓂᐊᖅ ᓄᓇᑐᐃᓐᓇᒧᑦ ᓇᐹᕐᑐᐃᑐᒧᑦ ᐱᓱᓯᑐᐃᓐᓇᑐᕕᓂᖅ 
ᓂᓪᓕᕋᓂ. ᖃᕐᖃᐅᑉ ᐅᖓᑖᓅᕆᐊᕕᑦᓱᓂ, ᐊᖑᑎᒥᓂᒃ ᖁᖁᐊᑦᑐᒥᒃ 
ᑐᓴᓕᕐᑐᕕᓂᖅ ᐊᒻᒪᓗ ᕿᕕᐊᕐᓱᓂ, ᐆᒪᔪᕐᓯᐅᑎᐅᑉ ᐃᔨᒋᓐᓂᒃ 
ᑕᑯᓐᓇᓯᑦᓱᓂ.

ᑎᕆᒐᓐᓂᐊᒍᕖᑦ ᑐᕈᓯᐅᑦᓱᖓ 
ᑕᑯᕙᓚᐅᕐᖃᒋᑦ? ᙯᓚᐅᕆᑦ!



ᐱᑐᕆᔅ ᑎᐊ ᐃᖕᖏᑎ, ᒥᕐᓱᑎ, ᐃᓗᓯᕐᓱᓂᕐᒥᓗ ᐱᒐᓱᐊᕈᑎᖃᓲᒍᑦᓱᓂ. 
ᒥᕐᓱᕆᐅᕐᓯᒪᔪᖅ ᐃᓕᓐᓂᐊᑎᑕᐅᑦᓱᓂ ᐊᕐᓇᓄᑦ ᐃᓚᒥᓄᑦ ᖁᐊᖅᑕᒥ, ᓄᓇᓕᐊᕈᕐᓂ 
ᑯᐯᑉ ᓯᑦᔭᖓᓃᑦᓱᓂ ᑕᕐᕋᒥ ᓂᒡᒋᕙᓯᒥ, ᓄᓇᖓ ᑌᔭᐅᔪᖅ ᓄᓇᕕᒻᒥᒃ, ᑐᑭᖓ “ᓄᓇ 
ᐊᖏᔪᖅ.”

ᐱᑐᕆᔅ ᓄᐃᑦᓯᓯᒪᔪᖅ ᑐᓴᕐᓂᔮᕐᑎᓯᔨᓂᒃ ᐃᓚᐅᔪᑦᓴᓂᒃ ᑐᓴᕐᓂᔮᕐᑎᓯᔨᐅᖃᑎᒥᓄᑦ 
- ᐃᓘᓐᓇᑎᒃ ᐱᓯᑎᒻᒪᕆᓐᓂᒃ - ᐊᒻᒪᓗ ᐱᑐᕆᔅ ᐃᓄᑦᑎᑐᑦ ᐊᒻᒪᓗ ᖃᓪᓗᓈᕐᑎᑐᑦ 
ᑐᓴᕐᓂᔮᕐᑎᓯᖃᑎᒋᒍᓐᓇᓱᒋᑦ.
ᐃᓄᐃᑦ ᐃᓗᒡᒍᓯᖓ, ᐊᕐᓀᑦ ᐃᓅᓯᕐᒥᓂ ᐃᓱᒪᒋᔭᖏᑦ, ᓇᓪᓕᓂᖅ ᐊᒻᒪᓗ 
ᐅᓂᒃᑳᖑᐊᕐᓂᖅ ᐱᑐᕆᔅ ᐃᖕᖏᕈᑎᒋᓲᖏᑦ ᐃᑉᐱᒍᓱᓐᓇᑎᑦᓱᒋᑦ ᐊᒻᒪᓗ 
ᐊᓕᐊᓇᕐᑎᓱᒋᑦ. ᐱᑐᕆᔅ ᓯᑕᒣᓂᒃ ᓂᐱᓕᐅᕐᓯᒪᓕᕐᑐᖅ, ᐃᓚᐅᑎᓪᓗᒍ 
ᓵᓚᖃᐅᑎᕕᓂᖓ ᐃᓄᐃᑦ ᐃᓗᒡᒍᓯᖓᓄᐊᖓᔪᑦ ᐱᐅᒋᔭᐅᓂᕐᐸᐅᑎᓪᓗᒋᑦ 2005-ᒥ 
ᑳᓇᑕᒥ ᓄᓇᖃᕐᖄᑐᕕᓃᑦ ᑐᓴᕐᓂᔮᕐᑎᓯᔩᑦ ᓵᓚᒋᐅᑎᒋᐊᕐᕕᖓᓂ.

ᐱᑐᕆᔅ ᒪᓐᑐᔨᐊᓚᒥᐅᒍᓯᒪᓕᕐᑐᖅ 2007-ᒥᓂᑦ. ᑕᕐᕋᓕᐊᓲᖅ ᑕᑯᓐᓇᐅᔮᕐᑎᓯᒋᐊᕐᑐᓱᓂ 
ᐊᒻᒪᓗ ᐃᓚᒥᓂᒃ ᑲᑎᒪᑦᓯᓗᑭᑉᐸᓱᓂ. ᐱᑐᑦᓯᒪᓂᖅ ᐃᓗᒡᒍᓯᒥᓄᑦ ᐊᒻᒪᓗ 
ᐃᓗᓯᕐᓱᓯᐊᕐᓇᑐᑎᒍᑦ ᐃᓅᓂᖅ ᐃᓘᓐᓇᑎᒃ ᐱᒻᒪᕆᖁᖏᑦ ᐱᑐᕆᔅ ᐃᓅᓯᕐᒥᓂ - 
ᑭᒡᒐᑐᕈᑎᒋᕙᑦᑕᖏᑦ ᑖᒃᑯᓄᖓ ᐊᒥᓱᓄᑦ ᐃᓄᓐᓄᑦ ᐅᕕᒃᑲᓄᑦ ᐊᒻᒪᓗ ᐃᓄᑐᖃᕐᓄᑦ 
ᐆᑦᑐᕋᐅᑎᑦᓯᐊᒍᑎᑕᐅᒍᑎᒋᕓᑦ.

ᑎ.ᔦ. ᐃᐅᕈᓐ ᑎᔦ ᐃᐊᕈᓐᒍᖕᖏᑐᖅ, ᑕᑭᔪᐊᓘᒻᒪᓕ ᑌᓐᓇ ᖁᐸᓄᐊᖕᖑᐊᒍᓲᖅ 
ᓂᐱᓂᒃ ᐊᔪᒉᑦᑐᓂᒃ ᓂᑦᔮᑎᑦᓯᓲᖅ. ᑎ.ᔦ. ᐃᓕᓴᕐᓯᒪᔪᖅ ᓂᒪᕐᑎᓯᒍᓯᓂᒃ Loy-
alist College-ᒥ, ᑖᕙᓃᕙᓪᓗᓯᒪᑦᓱᓂᓗ ᑕᑯᓐᓇᕋᑦᓴᖑᐊᓂᒃ ᐋᕐᕿᓱᐃᑦᓱᓂ, 
ᐅᓂᒃᑳᑐᐊᓂᒃ ᐊᓪᓚᓯᒪᑦᓱᓂ, ᐊᒻᒪᓗ ᓂᐱᓂᒃ ᐊᑦᔨᒌᖕᖏᑐᓂᒃ ᓂᑦᔮᑎᑦᓯᔨᐅᒐᓂ. 
ᐅᓂᒃᑳᓕᐅᕈᓐᓀᕋᒥ, ᓴᓇᖕᖑᐊᕈᓐᓀᕋᒥ, ᐅᕝᕙᓘᓐᓃᑦ ᐃᕐᓯᓇᕐᑐᖑᐊᓂᒃ 
ᐊᓪᓚᖑᐊᕈᓐᓀᕋᒥ, ᑎ.ᔦ. ᑕᑯᑦᓴᐅᒍᓐᓇᓲᖅ ᐊᓐᓄᕌᑦ ᐋᕐᕿᓱᕐᓯᒪᓂᖏᑦᑕ 
ᐱᕙᓪᓕᐊᓯᒪᓂᖏᓐᓂᒃ ᕿᒥᕐᕈᕕᒻᒥ ᐊᒻᒪᓗ ᐊᑯᓂᓂᑕᕐᓂᒃ ᐊᑐᐊᒐᖃᐅᑎᒥ.




